אַ װײב פֿאַר'משקונ'ט און פֿאַרקױפֿט

פֿון יעקבֿ גאָרדין
     לײזער חיריק איז געקומען פֿון יענער זײט בריסק פֿון דעם גרױסען כּרך זאמאלינע גלײך קײן ניו יאָרק. ער איז אַ יונגער מאַן, האָט צװײ אײזערנע הענד, צװײ רױטע באַקען, צװײ אױערן, װעלכע ליעבען דעם קלאַנג פֿון אַ מטבע, און צװײ אױגען װעלכע האָבען פֿײנט צו שלאָפֿען און צו קוקען אױף נאַרישקײטען ... אין זאמאלינע איז לײזער חיריק געװען אַ בלעכער; אין ניו יאָרק איז ער געװאָרען אַ פּלאָמבער. אין דער הײם האָט ער זיך אױך ניט געפֿױלט צו אַרבײטען 18 שעה אַ מעת לעת, און דאָ איז ער בערײט אױפֿצושטײן נאָך אַ שעה פֿאַר טאָג און האָרעװען און קריעה רײסען ... אין דער הײם האָט ער אַלע טאָג געגעסען אַ װאַרעמען קרופּניק מיט אַ מאַרך־בײן געקאָכט; אין אַמעריקאַ עסט ער נור פּאָמפּיניקעל מיט געקױלעטע הערינג. ער ציטערט אױף יעדע קאָפּיקע, עסט שׂבת קײן פֿלײש,שלאָפֿט אױף דער ערד אין אַ פֿינסטערען ענגען צימער, קױפֿט פֿיר זיך נור סעקאָנדהענדיגע מלבושים און שעהמט זיך נישט צו טראָגען אױסגעקרימטע שטיװל. איר װאונדערט זיך װי אַזױ קען אַ מענטש פֿיהרען אַזאַ לעבען און נאָך זײן געזונד? ערשטענס איז מיסטער חיריק אַ איד און צװײטענס אין זאמאלינע װערען בעשאַפֿען גאָר אונגעװײנליכע אידען, װעלכע האָבען קראַפֿט צום אַרבײטען װי לאָקאָמאָטיװען, און בעדירפֿניסע האָבען זײ אַזױ פֿיעל פּונקט װי משה רבינו'ס בחמה'לעך ...
     װאָס־זשע מײנט איהר, מיסטער לײזער חיריק פֿערדיענט װײניג? אָ! נײן! ער פֿערדיענט אַ „גוזמאַ“ געלד, יעדער װאָך ניט װײניגער פֿון אַכט דאָלאַר, דאָס הײסט 16 רובעל, דאָס הײסט כמעט 107 גולדען, דאָס הײסט 3200 גראָשען! פֿערשטעהט איהר מיך, מיסטער חיריק האָט איבערגעלאָזט אין זאמאלינע אַ יונגע, אַ שעהנע װײבעלע װי אַ מאלינע זי איז געװען בעקאַנט אין דער גאַנצער װעלט פֿון זאמאלינע ביז בריסק און פֿון קאטעלנע ביז מאלטש אונטער'ן נאָמען׃ די שעהנע חנה. און זי איז טאַקע געװען שעהן װי עס גיט זיך אײן אַ מאָל בײ אידען׃ הױך, װי אַ טענענבױם פֿון באַרג לבֿנון, װײס װי דער טױ װאָס ליגט אױף'ן הר חברון ... צװײ אױגען, װי צװײ שװאַרצע ברענעדע קױלן ... און זי האָט געשײנקט ר' לײזער חיריק צװײ מײדלעך, װעלכע האָבען געהאַט פּונקט אַזעלכע קעפּעלעך, װי בײ די צװײ כּרובֿים, װאָס האָבען אומגעשװעבט איבער דער טהיר פֿון גן עדן ... יאָ! די שעהנע חנה איז געװען ליעב, די קינדער זײנען געװען טהײער, אָבער דאָך האָט לײזער חיריק ניט גיך בעשלאָסען צו שיקען געלד אױף הוצאות אױף שיפֿס־קאַרטען ... װי אַזױ נעהמט מען דאָס ארױס מיט אַ מאָל אַזאַ „פֿולע“ געלד און מען מאַכט אַ לאָך אין דער קעשענע, װאו עס ליגען די דאָלאַרלעך װאָס קומען אָן אַזױ שװער און װאָס קאָסטען אַזױ טײער? אפֿשר װעט גאָט העלפֿען װי עס איז מיט אַ נס? ... אך! קײן נס האָט זיך ניט געטראָפֿען און אַ איד קען ניט און טאָר ניט אײביג זײן אַ פּרוש׃ לײזער חיריק האָט געשיקט זײן שעהנער חנה 50 דאָלאַר, האָט איהר געהײסען פֿערקױפֿען די ציעג, די הױכע בענש־לײכטער און די „שטאָט“ אין אַלטען בית המדרש און קומען װאָס גיכער קײן ניו יאָרק, זײן טרײסט איז געװען, דאָס חנה װעט שײנען צװישען ציון'ס טעכטער פֿון העסטער ביז לודלאָװ, װי די ליכטיגע לבֿנה צװישען די שטערען ... 
     זאָל איך אײך דערצעהלען װי אַזױ די שעהנע חנה איז אַרױסגעפֿאָהרען פֿון זאמאלינע, װי אַזױ אַלע װײבער האָבען געװײנט און דער רבֿ האָט זי געבענשט, װי אַזױ די זשאַנדאַרמעס האָבען זי געשטורכעט אין די װאַגאָנעס? ... איהר זײט דאָך אַלײן אַ ניט־היגער און איהר װײסט דאָס אַלײן גאַנץ גוט ... איך װעל אײך נור דערצײלען װאָס פֿאַר אַ שרעקליכער אומגליק מיט אונזער שעהנער חנה האָט זיך געטראָפֿען. װען זי איז שױן געװען אין האַמבורג, װען זי האָט שױן געהערט װי פֿון װײטען פֿײפֿען די גרױסע שיפֿען און האָט געזעהן װי איהרע בעקאַנע קלײבען זיך שױן אין אַמעריקאַ ... חנה איז טאַקע שעהן װי די ליכטיגע זונן און קײן נאַרר, חלילה, איז זי אױך ניט, דאָך איז זי אַ פּראָסטע אידענע און װײס ניט פֿון קײן חכמות ... עפּעס אַן אַנשטעדיגער דײטש האָט איהר פֿאָרגעלעגט קױפֿען פֿאַר זעהר ביליג אַ שיפֿס־קאַרטע און זי האָט געװאָלט אײנשפּאָרען און ברײנגען חיריק'ען עטליכע דאָלאַר ... זי האָט פּערשטאַנען, אַז װען מען קומט צום מאַן און מען ברײנגט נאָך אַ ביסעל ממתקים איז מען זעהר אַן אָנגענומענר גאַסט ... אָ! עס איז אָבער ניט באַשערט געװען ... די שיפּס־קאַרטע איז געװען אַ פֿאַלשע און דער דײטש איז פֿערשװאונדען געװאָרען מיט איהרע געלד, אַקוראַט װי קרח מיט זײנע אוצרות װאָס זײנען אַרײן אין דער ערד ... אַהין! אַהער! אַ געװאַלד! אַ געפּילדער! — עס העלפֿט װי אַ טױטען באַנקעס ... אָבער װאָס מײנט איהר; די שעהנע חנה װעט בלײבען אין האַמבורג? זי װעט געהן צו פֿוס צוריק קײן זאמאלינע? זי װעט געהן בעטלען בײ די אידישע קאָמיטעטשיקעס? ניט דערהאַרען זאָלען זײ! װאָס הײסט, זאָגט זי, די גױ האָט צוגענומען מײן געלד, זײנען זײ קראַנק מיך אַװעקפֿיהרען קײן אַמעריקאַ? ... זי נעהמט איהר בעטגעװאַנט, איהרע צװײ שעהנע טעכטער, איהר האַלב באַנקע מיט אינכער װאַרעניע, איהר אַלטען קאַסטען מיט אַלטע מחזורים, קינות, סידורים, תּחנות, און צאינה אוראינה'ס און קלײבט זיך אַריבער אױף שיף צוזאַמען מיט איהרע בעקאַנטע ....
     איך דאַרף אײך דערצײלען, אַז צװישען יהרע נײע בעקאַנטע איז אױך געװען אַ גױ, להבֿדיל ... אַ יונגער שײגעץ פֿון אַ יאָר צװײ און צװאַנציג, אַ שעהנער, אַ װײסער מיט בלױע אױגען. חנה האָט אפֿילו גאַנץ װעניג געקענט רעדען פּױליש (דער גױ להבֿדיל איז געװען אַ פּאָליאַק) דאָך האָט זי געקענט זאָגען׃ „דזענקױע פּאַניע דאָבראָדזשיעו! בארדזאָ ראָבאַשע“ און „שקליאַנקאַ הערבאַטע“ ... נו, און פֿאַר איהם איז דאָס אױך געװען גענוג ... אַ גױ, אַ כּפּרה זאָל ער אײננעהמען, דאַרף דען פֿיעל האָבען? מיט אײן װאָרט דער גױ האָט איהר געשלעפּט די פּעק, געקראָגען טהעע־װאַסער, געקױפֿט הערינג ... און פֿאַר װאָס זאָל טאַקי אַ גױ ניט דיענען דעם אידען? קראַנק איז ער, װאָס?
     אָבער אַז אױפֿ'ן פּאַראַכאָד האָט זיך אױפֿגעהױבען אַ געשרײ, אַ געפּילדער, אַ ליאַרם, אַז דער קאַפּיטאַן אַלײן האָט אָנגעהױבען שרײען אױף דער שעהנע חנה און טאָפּען מיט די פֿיס, אַז די מאַטראָזען האָבען אָנגעהױבען שלײדערען און װאַרפֿען איהרע זאַכען׃ (אױ, װאַרפֿען זאָל זײ אַ קדחת, רב"שע) אַז חנה האָט אָנגעהױבען װײנען און איהרע קינדער האָבען זיך צושראָקען װי דערשראָקענע שעפֿעלעך, װען אַלע אידען האָבען זי אַרומגערינגעלט און האָבען געהאָלפֿען דער שעהנער חנה  קרעכטשען און אָכטשען – אין דער זעלבער צײט איז צוגעגאַנגען דער גױ, אַ כּפּרה זאָל ער אײננעהמען פֿאַר אַ אידענס מינסטען נאָגעל, און האָט געזאָגט׃ איך, איך האָב אױך ניט פֿיעל געלד, אָבער איך בין בערײט צו בעצאָהלען פֿאַר איהר ... נור מיט דער בעדינגונג, מען זאָל זײ אין ניו יאָרק ניט אָראָפּלאָזען פֿין שיף, ביז איהר מאַן װעט ניט אָבגעבען די 22 דאָלאַר װאָס איך גיב ... חנה װעט זײן בײ אונז אין משכון ... 
     לאַנגזאַם איז געגאַנגען די אַלטע שיף איבער די אונבעגרענעצטע פֿעלדער פֿון דעם גרױסען אָקעאַן. לאַנגזאַם האָבען זיך געצױגען די טעג און די נעכט ... אַלע פּאַסאַזשירן זײנען געװאָרען צװישען זיך גוטע בעקאַנטע און דער װײסער גױ מיט זײן פֿערמשכנ'טע חנה זײנען געװאָרען גוטע פֿרײנד ... מײנט ניט חלילה, אַז דער גױ האָט זיך ערלױבט עטװאָס אונאַנשטענדיגעס זאָגען, אָדער אַ פֿרעכען בליק װאַרפֿען – ער איז געװען שטיל װי אַ טױב און שעמעדיג װי אַ יונגע מײדעלע ... ער האָט געהיט זײן „משכון“ װי די אױגען אין קאָפּ און איהר געװען אַ טרײער דינער ... די קינדער איהרע זײנען איהם ניט אַראָב פֿון זינגען ... ער האָט זײ געזונגען, געשפּיעלט זיך מיט זײ ... אפֿשר זײט איהר חושד אונזער חנה, אַז זי האָט זיך פֿערליעבט אין אַ גױ – ימח שמו וזכרו? ... האָט איהר אַ גרױסען טעות ... ערשטענס האָט זי גאָר ניט געװוּסט, װאָס ליעבע הײסט און מיט װאָס מען עסט דאָס, זי האָט חתונה געהאַט, װײל אַ אידישע טאָכטער דאַרף התונה האָבען, און װײל פֿאַר קײן אַלטע מײדלעך איז ניטאָ קײן מאָנאַסטירען, װי בײ די גױם. צװײטענס, איז זי געװען אַ עהרליכע, אַ כּשרה אידענע ... און דער גױ איז ניט נאָר טריף דערפֿאַר װאָס ער איז אַ גױ, ער איז דאָך פֿאָרט אַ מאַנסביל ...
     די שיף געהט, טעג געהען, און אַמעריקאַ רוקט זיך נעהענטער און נעהנטער ... אַז מען זאָגט חנה'ען אַז זי איז צו אַ גרױסע מחותּנת'טע מיט'ן גױ, װערט זי רױט. אַז מען זאָגט דעם גױ אַז באַלד װעט חנה זײן צוזאַמען מיט איהר מאַן, װערט ער בלאַס ... און די שיף פֿאָהרט, די װאַסער רױשען ... װײט האָבען זיך בעװיזען עטליכע פֿױגלען, װעלכע רינגלען זיך אין דער לופֿטען און שפּרינגען איבער'ן װאַסער ... די ערד! די ערד דאַרף זײן ניט װײט. באַלד װעט זיך ענדיגען דער לאַנגער און שװערער װעג, באַלד װעט זײן אַן ענדע פֿון איהרע צרות און יסורים ... דער װײסער גױ בלײבט ניט אין ניו יאָרק. ער פֿאָהרט קײן פּענסילװעניע, זײן ברודער האָט דאָרטען אַ פֿאַרם און ער װעט אױך זײן אַ פֿאַרמער ... ער זאָגט ער װעט זיך אױסבױען אַ קלײנע און אַ שעהנע הײזעלע [,] ניט װײט װעט זײן אַ קלײן װעלדעלע ... בױמער ... אַ טײך ... אַך! װאו איז דאָס װאָס עס װילט זיך װײנען אין מיטען דרינען?
     לאַנג האָט געװאַרט מיסטער לײזער חיריק – ענדליך האָט ער זיך דערװאַרט׃ ער האָט ערהאַלטען אַ טעלעגראַם, אַז זײן פֿרױ און זײנע קינדער זײנען דאָ אין ניו יאָרק, אין קאַסטעל גאַרדען ... די שעהנע חנה איז דאָ! ער לױפֿט! װי ער איז געװען בײ דער אַרבײט אױסגעשמירט, פֿעררױכערט, שמוציג – אַזױ איז ער אַװעקגעלאָפֿען. ערשטענס, װאָס דאַרף זיך אַ איד פּוצען און װאַשען, צװײטענס, חנה קען איהם אַזױ אױך, דריטענס, עס איז ניטאָ קײן צײט ... מען דאַרף זי אַרױסנעהמען פֿון קעסעל גאַרדען און אַרבײטען ... אַ טאָג דאַרף ניט פֿערפֿאַלען װערען ...

     אָט איז ער שױן בײ דער טהיר, ער װײזט די טעלעגראַם, מען לאַזט איהם אַרײן ... ער געהט ... אַהאַ! חנה, װאָס מאַכסט דו? און דאָס זײנען אונזערע טױבען? קום ... לאָמיר פֿאָהרען ... איהר האַרץ האָט אָנגעהױבען שמערצען ... װאָס? אָט דאָס איז איהר מאַן? אָט אַזױ קאַלט העבען זײ זיך בעגעגענט? ... — לײזער, זאָגט זי טרױעריג, איך קען ניט פֿאָהרען ... איך בין פֿערמשכנט ... דו מוזט פֿריהער דעם הערר בעצאָהלען 22 דאָלאַר! ... און דער „הערר“ שטעהט פֿון דער װײטען, זײנע הענד ציטערן, די אױגען פֿול מיט טרעטען ...
     — װאָס! האָט אַ געשרײ געטאָן חיריק גלײך װי אַ דונער װאָלט איהם דערשלאָגען ... נאָך 22 דאָלאַר! עס װײניג 50 דאָלאַר ... אַזאַ ריס פֿון האַרצען ... נאָך צװײ און צװאַנציג דאָלאַר! דו ביזט משוגע געװאָרען!עס איז אַ שפּיעלכעל? ...
     — שרײ ניט! װאָס זאָל מען טאָן ... עס איז אַן אונגליק ... עס טרעפֿט זיך ... בעצאָהל! דו האָסט דאָך מיר אַלײן געשריבען, אַז דו האָסט דרײ הונדער דאָלאַר אין די בענק.
    —  בעצאָהל, דרײ הונדערט דאָלאַר! דו װעסט קומען אַזױ! ניש קשה! איך זאָג דיר! איך װעל געהן װאַרפֿען געלט אין בלאָטע! ...

     חיריק לױפֿט מיט אַ כּעס פֿון קאַסטעל גאַרדען, חנה װײנט, דער װײסער גױ װײס ניט װאָס ער זאָל טאָן ... דער װײלע נעהמט מען זײ אַלע און מען פֿיהרט אױף עליס אײלענד ...

     חנה[,] זאָגט דער װײסער גױ, און זײן קול ציטערט. „ חנה אױב דו װײנסט, װאָס ער װיל דיך ניט נעהמען געה! ... איך האַלט דיך ניט! ... איך װעל דאָ אין ניו יאָרק פֿערדיענען אױף אַ בילעט קײן פֿילאַדעלפֿיא ... און דו װעסט מיר בעצאָהלען שפּעטער ... װען עס איז ...
     נײן! נײן! ענטפֿערט חנה ... איך װײן, װײל מיר איז שװער ... און זײ װערען בײדע אָנשװיגען, קוקען זיך אײנע די אַנדערע אין די אױגען; דאָס האַרץ צאַפּעלט זיך, די אױגען גלענצען ...

     — קאָכאַנאַ מאָיאַ, שעפּצעט דער גױ מיט אַ ציטערענדע שטימע! קום מיט מיר! דו װעסט זײן מײן קרולאָװא, מײן הערשערין! דײנע קינדער װעלען זײן אונזערע ענגעלס בעשיצער! . . .
     און זי פֿיהלט װי די גאַנצע װעלט קערט זיך, אין די אױגען װערט פֿינסטער, די פֿיס האַקען זיך אונטער און זי פֿאַלט ... זי פֿאַלט איהם אין זײנע ארעמס און װײנט, און גלעט איהם, און זאָגט איך ליעב דיך! ...

     מאָרגען גאַנץ פֿריה איז געקומען מיסטער לײזער חיריק מיט 22 דאָלאַר. ער איז געװען בײז, אונצופֿריעדען, אָבער װאָס קען מען העלפֿען? מען מוז דאָך אױסקױפֿען די שעהנע חנה פֿון גױ'עשע הענד. אָבער איהם איז ניט באַשערט געװען צו פֿערלירען די געלד ... די שעהנע חנה מיט די קינדער זײנען ניט געװען מעהר דאָ׃ זײ זײנען אַװעקגעפֿאָהרען קײן פּענסילװײניע ...
 — אַלע שריפֿטען פֿון יעקבֿ גאָרדין (דריטער באַנד) 1910

